De Bustaw um Enn vun de Wierder

Ganz dacks gerode mir an d’Labberänten, wann et ëm d’Schlussbustawe beim geschriwwene Lëtzebuergesch geet.

Bei de Vokalen (i-u-e-o-a) ass do keng Schwieregkeet; mä bei all den anere Bustawen, de Konsonanten, huet een alt emol Krämpes.

Handelt et sech ëm e VERB, da brauch een am Fong nëmmen un d’Grondform/ ‘Dictionnaire-Form’, also den Infinitiv ze denken.

Dréint et sech ëm eng aner Zort Wierder (Substantiven/Dingwierder, Adjektiven, Adverben), da riicht de Schluss-Bustaw sech nom däitsche Schrëftbild  (‘gutt’ wéinst dem ‘t’ am Däitschen, grad esou bei ‘Brout’ / Brot; ‘Léiw’ /Löwe).

Datselwecht gëllt z.B. och fir de ‘b’ oder de ‘p’ bannen am Wuert (‘Stëbs’ /Staub -‘Kriibs’ /Krebs), grad ewéi fir den ‘d’/’t’ (‘Rad’/Rad, ‘Rot’ /Rat)… an dann de ‘g’ an den ‘ch’ bannen am Wuert: kuckt dofir hei drënner eis Beispiller um Orthographie’s-Blat.

…an um Ufank ? och hei gëtt eist Blat iech ‘Ausstreech’.

E gudde Rot: Loosst iech op kee Fall vun deer Saach wibbelbänzeg maachen ! Schreift drop lass. Besser, et schreift een e klenge Fehler… wéi glat näischt !!! 

Rufft äis fir d’gratis Schreifweisblat um 470 612 un.

Déi aner Woch dann emol eppes iwwer déi sëlleche ‘friem’ Wierder, déi een an eiser Sprooch muss schreiwen , well mir deer jo vill hunn a gebrauchen.

(     de Schluss-Konsonant d-t-b-p-f-w riicht sech nom däitsche  
        Schrëftbild, och wann dee Konsonant am Lëtzebuergesche beim 
        Verlängere „weech“ gëtt ( Brot/broden):
Doud/dout(Tod/tot), Heed(Heide), Rad/Rat (Rad/Ratte), gutt(gut), Brout(Brot),  rout(rot), Blat(Blatt), Stëbs(Staub), Kriibs(Krebs), Ribb(Rübe), Rëpp(Rippe), Lëpps(Lippe), Bréif(Brief), déif(tief), Léiw(Löwe)… ass keng esou Ofleedung méiglech, da gëtt den haarde Konsonant (t-p-f) geholl.
(
g oder ch um Schluss?…banne bleift de „g“ nom däitsche  Schrëftbild stoen: méiglech, Bierger, Buergen, Vugel, Spigel…
           de „g“ bleift och normalerweis um Enn wéi am Däitschen; just 
           wann d´Silb kuerz a betount ass, schreiwe mir den „ch“: 
           am Krich war genuch Luch a Bedruch am Zuch…
(
de v oder f als Ufanksbustaw steet nom däitsche Schrëftbild: 
fëll déi viischt(vordere) Fläsche voll, ower net déi fir(für) vir(vorne)…                   


